
Abstract: In this article, pedagogical technology, the use of innovative 

technologies in the formation of communicative competence in foreign language 

different games in the process of teaching English for primary grades. 

 

Key words: pedagogical technology, communicative competence, innovation 

technology, information technology 

 

Ma`lumki, har qanday pedagogik texnologiya ta`limning rivojlantiruvchi 

tamoyillariga asoslangan bo`lib, u o`quvchi shaxsiga yo`naltirilmog`i kerak. 

Pedagogik texnologiya o`zi nima? Pedagogik texnologiya bu, ta`lim shakllarini 

optimallashtirish maqsadida texnik vositalar, inson salohiyati hamda ularning o`zaro 

ta`sirini inobatga olib, o`qitish va bilim o`zlashtirishning barcha jarayonlarini 

aniqlash, yaratish va qo`llashning tizimli metodidir. Darhaqiqat, ilg`or pedagogik 

texnologiyalar ta`lim jarayoni unumdorligini oshiradi, o`quvchilarning mustaqil 

fikrlash jarayonini shakllantiradi, o`quvchilarda bilimga ishtiyoq va qiziqishni 

o`stiradi, bilimlarni mustahkam o`zlashtirish, ulardan amaliyotda erkin foydalanish 

ko`nikma va malakalarini shakllantiradi. Yangi pedagogik texnologiyalarga 

asosangan, didaktik o`yinlar va interfaol metodlar asosida tashkil etilgan, ya`ni 

hamkorlikka asoslangan ta`limda o`quvchilar o`zaro fikr almashadilar, muomala 

qilish malakalari oshadi, har bir o`quvchi o`zi, guruhi, sinfi uchun javob berishga 

harakat qiladi, o`zaro ishonch paydo bo`ladi, birdamlik va hamjihatlik kuchini, sinf 

uchun ma`suliyatini his qiladi, har bir o`quvchiga rahbarlik rolini bajarish uchun 

imkon beriladi. Buning natijasida o`zaro do`stona munosabat shakllanib boradi. 

Bugungi kunda ta`lim jarayonida bir necha xil pedagogik texnologiyalar faol tarzda 

qo`llanib kelinmoqda. Bunday pedagogik texnologiyalarga quyidagilarni misol 

tariqasida keltirishimiz mumkin: - muammoli o`qitish texnologiyalari; - 

integratsiyalashgan o`qitish texnologiyalari; - axborot texnologiyalari; - modulli 

o`qitish texnologiyalari; - rivojlantiruvchi o`qitish texnologiyalari; - tabaqalashgan 

o`qitish texnologiyalari; - faol (majmuaviy) o`qitish texnologiyalari; - o`yinli o`qitish 

texnologiyalari; - hamkorlikka asoslanga o`qitish texnologiyalari; - mediata`lim 

texnologiyalari va boshqalar. Pedagogik texnologiyada ta`lim jarayonining maqsadini 

belgilash muhim bo`lib, u rejalashtirilgan natijalarni kafolatlashi lozim. Shuning 

uchun ham o`qituvchilar maqsadni aniq belgilashga alohida e`tibor qaratishlari zarur. 

Har bir o`qituvchi avvalo o`zi o`qitadigan o`quv fani maqsadini va har bir o`tadigan 

darsi maqsadini aniq belgilashi lozim. Boshlang`ich ta`lim tizimini 

modernizatsiyalashda axborot texnologiyalari yutuqlarini keng joriy etish ham muhim 

omil sanaladi. Bunda ta`lim sifati ortadi. Axborot texnologiyalari yuruqlari ayni 

paytda o`quvchilarni zamonaviy madaniyatga oshno etish vositasi bo`lib xizmat 

qiladi, axborotlashgan jamiyat sharoitida bu alohida dolzarblilik kasb etadi. Ta`lim 

texnologiyalarini ishlab chiqishda, avvalo, kichik maktab yoshidagi o`quvchilarning 

psixologik-pedagogik, fiziologik, yoshga oid hamda boshqa xususiyatlarini hisobga 

olish talab etiladi. Innovatsion ta`lim texnologiyalarini yaratish va undan foydalanish 

moda ketidan quvish emas, balki davr talabi ekanini yodda tutish lozim. Hozirgi kunda 

ta’lim jarayonida innovatsion pedagogik va axborot texnologiyalarini o’quv 

jarayoniga qo’llashga bo’lgan qiziqish, e’tibor kundan-kunga kuchayib bormoqda. 

Buning asosiy sabablaridan biri an’anaviy ta’limda o’quvchilarni  faqat tayyor 

bilimlarni egallashga o’rgatilgan bo’lsa, boshlang’ich ta’limda zamonaviy 

texnologiyalar ularni egallayotgan bilimlarini o’zlari qidirib topishlariga, mustaqil 

o’rganib, tahlil qilishlariga, xatto xulosalarni ham o’zlari keltirib chiqarishlariga 

o’rgatadi. O’qituvchi bu jarayonda shaxsning rivojlanishi, shakllanishi, bilim olishi va 

tarbiyalanishiga sharoit yaratadi. 

Pedagogik texnologiyalar ta’lim jarayonida sifat-samaradorligini oshiradi, 

o’quvchilarning mustaqil fikrlash jarayonini shakllantiradi. O’quvchilarda mavzuni 

o’rganishga ishtiyoq va qiziqishni oshiradi, bilimlarni mustahkamlash, o’zlashtirish, 

ulardan  amaliyotda erkin foydalanish ko’nikma,  malakalarini shakllantiradi. 

Barcha umumta’lim maktablarda boshlang’ich ta’lim sifat va samaradorligini 

oshirish zamonaviy pedagogik, innovatsion va axborot texnologiyalarni ta’lim 

jarayoniga tatbiq etish, ilg’or ish tajribalarini ommalashtirishni taqozo etadi. 

Boshlang’ich ta’limda innovatsiya va axborot texnologiyalarning asosiy vazifalari: 

‒  ta’lim-tarbiya jarayonini umumiy, yaxlit ishlab chiqish; 

‒  ta’lim-tarbiya jarayonida hal etilishi lozim bo’lgan aniq maqsad va vazifalarni 

belgilash; 

‒  ta’lim-tarbiya jarayoni mazmunini ishlab chiqish; 

‒  ta’lim-tarbiya jarayonida ta’lim oluvchining erkin, mustaqil faoliyat ko’rsatish 

uchun muayyan shart-sharoitlarni yaratish hamda ko’nikma va malakalarni 

shakllantirish; 

‒  ta’lim oluvchilar faoliyatini nazorat qilish hamda baholashni tashkil etish; 

‒  kadrlar tayyorlash Milliy dasturi maqsadi va vazifalarini ro’yobga chiqarish; 

‒  fan-texnika taraqqiyotidagi axborotlarni yoshlarga yetkazishni tezlashtirish. 

Boshlang’ich sinflarda innovatsiya va axborot texnologiyalardan foydalanish 

quyidagi imkoniyatlarni beradi: 

‒  o’quvchilarning bilim olish faoliyatini faollashtirish, o’quv materialini 

o’zlashtirish sifatini  va ta’lim samaradorligini oshirish; 

‒  tayyorgarlik darajasi turli bo’lgan o’quvchilarga nisbatan differensial 

yondashish hamda darslarni yuqori estetik darajada tashkil qilish (musiqa, animatsiya) 

‒  o’quvchilarning atrof-muhitdagi axborot oqimlarini  tanlash  qobiliyatlarini 

rivojlantirish, tasviriy ifodalash usulidan amaliy faoliyat ko’rsatish turiga o’tish, bu 

tarzda o’quvchi o’quv jarayonining sub’ektiga aylanadi. 

Ingliz tili darslarida zamonaviy va axborot-kommunikatsiya texnologiyalar 

ta’limning sifat samaradorligini oshiradi, o’quvchilarning mustaqil fikrlash jarayonini 

shaklantiradi, o’quvchilarda bilimga ishtiyoq hamda qiziqishni o’stiradi, bilimlarni 

mustahkam o’zlashtirish, ulardan amaliyotda erkin fodalanish ko’nikma, malakalarni 

shakllantiradi. 

Multimedia vositalaridan o’qitish jarayonida foydalanish o’qitishning sifati va 

samarasini orttirib, o’rgatishning eng qulay usullaridan biridir. Multimedia – bu 

zamonaviy kompyuterli axborot texnologiyalari bo’lib, matn, tovush, videotasvir, 

grafik tasvir va animasiyani (multiplekasiyani) yaxlit kompyuter tizimiga birlashtirish 

imkonini yaratadi. 

Boshlang’ich sinf o’quvchilarida zarur ko’nikmalarni,kompetensiyalarni 

shakllantirish, boshlang’ich ta’lim sifat-samaradorligini yangi bosqichga ko’tarish, 

o’qitishning zamonaviy usul, vositalarni amaliyotga joriy etish natijasida: bolaning 

o’qishga bo’lgan ijobiy munosabatini bugungi kunda eng zarur bo’lgan o’qish 

savodxonligi, turli ma’lumotlar bilan ishlash, mantiqiy va ijodiy fikrlash, o’z-o’zini 

boshqarish, jamoada o’zini tuta bilish, yozma, og’zaki nutq madaniyati qoidalarini 

egallash, ta’limiy faoliyatni tashkil etish kabi ko’nikmalarini shakllantirishda yordam 

beradi. 

Ingliz tilidan tashkil etiladigan ta’limiy o’yinlar mazmuni o’z ichiga to’rt 

omilni qamrab oladi: 1) o’yin vazifasi; 2) o’yinning harakati; 3) o’yinning qoidasi; 4) 

o’yinning yakuni. Ingliz tilidan o’quvchilarga beriladigan o’yin topshiriqlarning 

murakkablik darajasiga ko’ra uch turga ajratish mumkin: 

1) qayta xotirlashga asoslangan o’yin-topshiriqlar; 

2) qisman ijodiy o’yin-topshiriqlar; 

3) ijodiy o’yin-topshiriqlar. 

Qayta xotirlashga asoslangan o’yin-topshiriqlar o’quvchidan hech qanday 

ijodiylikni, egallagan bilimlarni yangi sharoitda qo’llashni, yaratuvchanlikni talab 

etmaydi. 

Qisman ijodiy o’yin-topshiriqlar o’quvchidan ma’lum bir yordamga 

asoslangan holda ijodiy faoliyat ko’rsatishni talab etadi. 

Ijodiy o’yin-topshiriqlar oldin egallangan bilimlarni tamomila yangi sharoitda 

qo’llash demakdir. Shubxasiz, bu jarayon o’quvchidan ijodiylikni, izlanuvchanlikni 

talab etadi.  

O’yindan darsning turli bosqichlarida foydalanish mumkin, lekin ular shunday 

joylashtrilishi kerakki, o’quvchi og’ir aqliy mehnatdan so’ng  o’yindan o’ziga 

emotsional quvvat olsin.  O’yin jarayonida o’quvchi o’zining harakatini 

o’rtoqlarining harakatiga solishtirsin, o’zini anglay borsin va unda tashabbuskorlik 

paydo bo’lsin. Ingliz tili darslarida qo’llanilib kelinayotgan o’yinlar xilma-xil  bo’lib, 

ular turli tomondan turlarga bo’lingan. Didaktik o’yinlar o’quvchilarda tahlil qilish, 

mantiqiy fikrlash, tadqiq qilish, hisoblash, o’lchash, yasash, sinash, kuzatish, 

solishtirish, xulosa chiqarish, mustaqil qaror qabul qilish, guruh yoki jamoa tarkibida 

ishlash, axloq-odob, nutq o’stirish, til o’rgatish, yangi bilimlar o’rgatish va boshqa 

faoliyat turlarini rivojlantirishga yo’naltirilgan o’yinlarga ajratiladi.  

Xulosa qilib aytganda, boshlang’ich ta’limda ingliz tilini o’qitishda 

kommunikativ kompetensiyalarni shakllantirishda an’anaviy va innovatsion 

texnologiyalar muhim rol o’ynaydi. 

